
Абалач урта гомуми белем бирү

мәктәбенең беренче категорияле

татар теле һәм әдәбияты укытучысы
Кашапова Кәүсәрия Дамил кызы

Ачу хәтәр, ачудан гайбәт хәтәр
Кеше рухи яктан бай булса, тәртипле тормыш алып барса, кешелек сыйфатларын җуймаса, ул әхлаклы булачак, милләтнең чәчәк атуына ярдәм итәчәк. Тормыш дәрьясында үз урынын табачак. Дөньяда яшәргә һәм башкалар рәтендә булырга теләгән милләт үзенең үткәннәрен, олуг шәхесләрен белергә тиеш.
Халык рухына таянып язылган әсәрләрдә әти-әнигә, якыннарга мәхәббәт, Аллаһка ышану, тугрылык, укуга, хезмәткә җаваплы караш, күңел сафлыгы кебек кыйммәтләр тәрбиянең асылы буларак бирелә, мисаллар белән ныгытыла.

Аерым әсәрләрдә балаларны ислам динендә тәрбияләү өчен үгет-нәсыйхәт бирү, әхлак кагыйдәләре белән таныштыру максаты куелган. Шуннан чыгып аерым сыйфатлар макталган яки киресенчә тәнкыйть ителгән.

Сүз сәнгате кебек үк, әдәбиятта эзләнүләр тарихы бик тирәндә. Мәгълүм ки,әдәбият фәлсәфи эчтәлекне тирәнәйтү белән бергә, тәрбияви функцияләргә дә игътибар итә.

Тәрбия эшенең нечкәлекләренә һәм үзенчәлекләренә тукталып, галим аны чорларга бүлеп карый һәм шәхси тәрбияләүдә гаилә, мәктәп һәм җәмгыятьнең рольләре гаять зур икәнлегенә басым ясый.

Гаиләдә булган тәрбия – “беренче” тәрбия. Мәктәптә булган тәрбия – “икенче”тәрбия. Аннан соң булган тәрбия – “өченче” тәрбия ди. Бу тәрбияләрдән беренчесе – аналардан, икенчесе – мөгаллимнәрдән, өченчесе – шулай ук мөгаллимнәрдән һәм укылачак китаплар һәм газеталар, дус мөгаләмәдә булачак затлардан өйрәнәләр, – дип яза Ризаэддин Фәхреддин. Хак дөрес сүзләр. Дәрестә үтеләчәк һәр әсәр тәрбияви булырга тиеш.
А.Г.Яхин системасы белән укытканда әсәргә анализ ясап, төп персонаж холкын күрергә өйрәнүне төп максат итеп куябыз. Фатих Хөснинең “ Йөзек кашы” әсәрендә дә Айдар – дуамал, үзен генә яратучы егет дигән нәтиҗәгә киләбез. Бу нәтиҗәгә без дәреслектәге биремнәргә җавап бирә-бирә инандык. Ә биремнәргә җавап бирү өчен, әсәрнең эчтәлегенә, андагы геройларның һәр сүзенә анализ ясарга кирәк. Соңгы биремгә җавап биргәндә уйлап фикер йөртергә кирәк. Мәсәлән, дәреслектә түбәндәгечә язылган:

“Мәхәббәт вакыйгасы һәм Айдарның дуамал холкы белән бәйле вакыйгалар повесть ахырында кушылдылар. Айдарның дуамаллыгы мәхәббәтеннән дә көчлерәк булып чыкты. Вәсиләнең кинәт бәхетсез кызга әйләнүенә кем гаепле: Айдармы, Госманмы?” Бу сорауга җавапны балалар бик уйлап әзерләнәләр. Һәм икесе дә гаепле дигән нәтиҗәгә киләләр. Бу персонажларның берсе – дуамал, икенчесе – көнче. Госман дустының дуамал холкын яхшы белгәнгә, Вәсилә турында гайбәт сүзләр сөйли. Айдар нәкъ Госман көткәнне эшли: Госманның нинди дус булуын белә торып, аның ялганына берсүзсез ышана. Яраткан кызын бәхетсез итә, үз язмышы, кунаклары турында да озак уйланып тормый. Аның өчен иң әһәмиятлесе – үч алу.

Балаларга сорау бирелә:

-
Ә, мондый бәхетсезлек булмас өчен нәрсә эшләргә кирәк?

(балалар җавап бирәләр)

- Әйе, укучылар, мин сезгә халкымның бөек мәгърифәтчесе, акыл иясе Р. Фәхреддиннең “Тәрбияле бала” китабында язылган өзекне укыйм:

“Алтыннан да кыйммәтле, оҗмах нигъмәтләреннән дә кадерле булган нәрсә - тәрбияле баладыр. Аны һәркем яратыр һәм мактап телгә алып сөйләр, ни сораса да бирерләр. Тәрбиясез баланы бер кеше дә яратмас, йомыш кушмаслар, бәлки хурларлар вә кимсетерләр генә. Тәрбияле бала ата-анасының күңелләрен калдырырлык нәрсәләрне һич эшләмәс. Ялгышлык белән тиешсез бер эш эшләгән булса, аның ярамаганлыгын кешеләрнең күз каравыннан ук белер, аңлар, шунда ук оялыр һәм кызарыр, әгәр дә берәрсе үзенә киңәш бирсә, аңа һич карышмас, каршы әйтмәс, бәлки киңәш бирүчегә: “Бу эшем тиешсез икәнен үзем дә белдем, моннан соң икенче мәртәбә эшләмәм, әйткәнең өчен сиңа рәхмәт, синнән Аллаһы Тәгалә риза булсын!” – дип әйтер. Тәрбиясез бала хаталарын аңлау түгел, әйткәндә дә белмәс, үзенең кимчелекләрен төзәтү исәбендә булмас. Киңәш бирүчегә яман сүзләр белән җавап бирер.”

Айдар белән Госман нинди бала буларак бирелгән? Әсәрдән табып укыйбыз.

-
Балалар, тагын бер мисал. Р.Фәхреддин үзенең “Тиң булу” бүлегендә:

“Яшьлек хатасы белән, кайбер кызларның үзләренә тиң егетләрне тиңсенмәүләре, тиң булмаганнарны тиң санаулары мөмкин. Шуңа күрә тәҗрибәле кешеләрнең сүзләрен тыңларга һәм яхшылап тикшерергә кирәк.” (Вәсиләнең хатасын һәм хатасының нәтиҗәсен табабыз.)
-
Ата анага буйсыну, аларга һәрвакыт хөрмәт күрсәтү – олы бер вазифадыр. Ата-ананы хөрмәт итүче кеше дөньяда – бәхетле, ахирәттә саваплы булыр. Балалар дәреслектән

-
 “Әнкәсе баскыч төбенә чыгып, йомшак кына итеп нидер дәште дә кереп китте. Кереп китмәсә дә, барыбер алып китәчәк идем кызын. Тудырган, үстергән – аның эше бетте, үскәч алып китү - безнең эш.” – дигән өзекне табарга тиешләр.

Бәхетсезлекнең төп сәбәбе әсәрдә дуслыкның “ныклыгында”. Дуслар турында сөйләшү. Ә Айдар белән Госманның дуслыгы нинди? Фикер алышканнан соң, Р. Фәхреддин хезмәтеннән мисал китерәбез. “Шәкертләр дәресләрендә, тырыш, гүзәл холыклы, белгәне белән гамәл итүче, әдәпле һәм инсафлы иптәшләрне сайлап алып; кешедән көлүче, ялкау, күп сөйләүче, кеше арасын бозучы, яман эшләргә өйрәтүче кебек бозык холыклы иптәшләрдән бик ерак булырга тиешләр. Шәкертләрнең алга баруларында яки артта калуларында иптәшләрнең олуг тәэсире барлыгы мәгълүм.”

Фәтих Хөсни – үткен фикерле, җор телле әдип. Ул хәтта эче тулы усаллык, үч булган, яшәеш кагыйдәләренә төкереп караучы Айдарны да көлке хәлгә куя. Мактанчык, шул ук вакытта үз кимчелекләрен күреп, үзен тәнкыйтьләүче, ярата белүче, ләкин барыннан да бигрәк үзен генә яратучы егет итә. Әнә шундый үзе көлке, үзе беркатлы, үзе юньсезлекнең аръягына чыккан катлаулы холыклы персонаж иҗат иткән Фатих Хөсни. Айдар кыланышларына ул аптырап та, көлеп тә, борчылып та, ә кайчакта нәфрәт белән карап тора. Ә безгә балаларны Айдар кыланмышларыннан гыйбрәт алып, Ризаэддин Фәхреддин нәсыйхәтләреннән үрнәк алып һәр гамәлләренә җавап бирерлек итеп яшәргә өйрәтергә кирәк.
